
2026–2027 ОНЫ ХИЧЭЭЛИЙН ЖИЛИЙН 

ГАЗАРЗҮЙН ОЛИМПИАД ЗОХИОН БАЙГУУЛАХ УДИРДАМЖ 

Нэг. Нийтлэг үндэслэл, зорилго 
1.1. Энэхүү удирдамжийг Боловсролын ерөнхий газрын даргын 2023 оны 12 дугаар 
сарын 04-ний өдрийн А/420 дугаар тушаалын хавсралтаар баталсан “Улсын олимпиад 
зохион байгуулах журам”, Монголын Газарзүйн Олимпиадын Хорооны 2026 оны 10 
дугаар сарын 01-ний өдрийн хурлын шийдвэрт үндэслэн боловсруулав. 
1.2. Удирдамж нь ерөнхий боловсролын сургуулийн сурагч, багш нарын дунд зохион 
байгуулах газарзүйн олимпиадын нэг, хоёр, гурвын давааны бүртгэл, шалгаруулалт, 
үнэлгээ, цахим болон танхимын хяналт, зөрчил, оноо нягтлуулах, гомдол 
шийдвэрлэхтэй холбоотой харилцааг зохицуулна. 
1.3. Олимпиадын зорилго нь газарзүйн сургалтын чанар, үр өгөөжийг дэмжих, сурагчдын 
газарзүйн мэдлэг, орон зайн болон шинжлэн судлах сэтгэлгээ, өгөгдөл боловсруулах, 
тайлбарлах, дүгнэх чадварыг хөгжүүлэх, газарзүйн ухааныг сонирхон судлах сурагчдын 
оролцоог нэмэгдүүлэх, багшийн мэргэжлийн ур чадварыг дэмжихэд оршино. 
1.4. Олимпиадад оролцох нь сайн дурын үндсэн дээр байна.  
1.5. Ерөнхий боловсролын сургуулийн сурагч, үндсэн багш, сургалтын менежер, 
захирал оролцож болно. Багшийн ангилалд оролцогчийн үндсэн мэргэжлийг заавал 
газарзүйгээр хязгаарлахгүй. 

Хоёр. Нэр томьёо ба хамрах хүрээ 
2.1. “Оролцогч” гэж тухайн даваанд албан ёсоор бүртгэгдсэн сурагч, багш (сургалтын 
менежер, захирал)-ийг; “боловсролын газрын мэргэжилтэн” гэж тухайн аймаг, дүүргийн 
төвлөрсөн шалгалтын цэгийн зохион байгуулалт, бүртгэл, техникийн болон танхимын 
хяналтыг хариуцан ажиллах албан тушаалтныг; “зөрчил” гэж шалгалтын шударга, 
хараат бус, ижил нөхцөлийг алдагдуулсан үйлдэл, эс үйлдэхүйг тус тус ойлгоно. 
2.2. “Оноо нягтлуулах” нь зөвхөн засалтын болон оноо тооцооллын алдаа байгаа 
эсэхийг шалгах үйл ажиллагаа байна. “Гомдол” нь шалгалтын зохион байгуулалт, 
хяналт, оролцогчийн эрх, зөрчил тогтоосон шийдвэртэй холбоотой асуудлаар гаргах 
албан хүсэлт байна. 

Гурав. Ангилал ба оролцох мэдүүлэг 
3.1. Нэгийн давааг зөвхөн сурагчдын дунд зохион байгуулна. VII-IX ангийн сурагчид дунд 
ангийн, X-XII ангийн сурагчид ахлах ангийн төрөлд өрсөлдөнө. 
3.2. Хоёр болон гурвын даваанд сурагчдаас гадна багшийн ангиллыг зохион байгуулна. 
3.3. Багш geography.mn-д бүртгүүлж, ажиллаж буй сургуулиа сонгосноор тухайн 
сургуулийн олимпиадын бүртгэл үүснэ. Нэг сургуулиас хэд хэдэн багш бүртгүүлж болох 
бөгөөд сургууль нэг бүртгэлийн нэгж байна. 

Дөрөв. Нэгийн даваа 
4.1. Нэгийн даваа буюу сургуулийн олимпиадыг 2026 оны 10 дугаар сарын 25–27 
өдрүүдэд хорооноос боловсруулсан нэгдсэн материалыг вэбсайтаас татан авч, зохион 
байгуулна.  
4.2. Сургуулийн сурагчдын тоонд үндэслэн хоёрын даваанд оролцох эрхийг дараах 
байдлаар тогтооно: 

Сургуулйин сурагчийн тоо Дунд Ахлах Хоёрын даваанд нийт орох сурагч 

1000 хүртэл 2 2 4 

1001–2000 3 3 6 

2001–3000 4 4 8 

3001 ба түүнээс дээш 5 5 10 

4.3. Бүртгэлтэй багш нэгийн даваа буюу сургуулийн олимпиадыг зохион байгуулсны 
дараа шалгарсан сурагчдад geography.mn-д аккаунт үүсгүүлж, тухайн сурагчдыг өөрийн 
сургуулийн бүртгэлд холбон баталгаажуулна. Сурагчийн нэр, анги, сургууль, регистрийн 
дугаар, утас, и-мэйл болон шаардлагатай бусад мэдээллийг үнэн зөв бүртгэнэ. 
Бүртгэлийн мэдээллийг geography.mn дээр 2026.11.01 хүртэл оруулах, засах 
боломжтой.  
4.4. Хоёрын даваанд зөвхөн geography.mn системд урьдчилан бүртгэгдэж, 
баталгаажсан сургууль, багш, сурагчийг хамруулна. Системд бүртгэлгүй сургууль, багш, 
сурагчийг нэмэлтээр нөхөн бүртгэхгүй.  

Тав. Хоёрын даваа 
5.1. Хоёрын давааг Exam.net системээр цахим хэлбэрээр аймаг, нийслэлийн дүүрэг тус 
бүрт боловсролын асуудал хариуцсан байгууллагаас тогтоосон төвлөрсөн нэг 
шалгалтын цэгт зохион байгуулна.  
5.2. Хоёрын даваа хоёр хэсэгтэй байна. Сонгох 50 даалгавар 25 оноо, задгай 5 
даалгавар 75 оноо, нийт 100 оноотой байна. Хоёр хэсгийн оноог нэгтгэн эцсийн 
эрэмбийг тогтооно. 
5.3. 2027 оны 1 дүгээр сарын 15-ны өдөр багшийн ангиллын сонгох шалгалт 09:00-09:50, 
ахлах ангийн ангиллын сонгох шалгалт 11:00-11:50 цагт, дунд ангийн ангиллын сонгох 
шалгалт 13:00-13:50 цагт эхэлнэ. Бүх ангиллын задгай даалгаврын шалгалт 15:00 цагт 
эхэлнэ.  
5.4. Хоёрын давааны задгай даалгаврын засалтыг хороо нэгдсэн байдлаар, баталсан 
рубрик, түлхүүрийн дагуу гүйцэтгэнэ. Сонгох болон задгай даалгаврын нийлбэр 100 
оноогоор багш, ахлах анги, дунд ангийн ангилал тус бүрийг эрэмбэлж, ангилал бүрээс 
эхний 50 оролцогчийг гурвын даваанд шалгаруулна. 
5.5. Хоёрын давааны дүнг 2027 оны 1 дүгээр сарын 17-ны өдөрт багтаан geography.mn 
вэбсайтад танилцуулна.  
5.6. Exam.net-ийн шалгалтын түлхүүрийг Олимпиадын хорооноос аймаг, дүүргийн 
боловсролын газрын мэргэжилтэнд албан сувгаар хүргүүлнэ. Тухайн мэргэжилтэн 
түлхүүрийг нууцлан хадгалж, зөвхөн шалгалт эхлэх мөчид оролцогчдод танхимд 
хяналттайгаар задлана. Шалгалтын түлхүүрийг сургууль, багш, оролцогчид урьдчилан 
дамжуулахыг хориглоно. 
5.7. Exam.net-ийн түлхүүр, нэвтрэх кодыг шалгалт эхлэхээс өмнө эсхүл шалгалтын 
явцад сургуулийн гадна, сошиал сүлжээ, чат, и-мэйл болон бусад сувгаар задруулах, 
дамжуулахыг ноцтой зөрчилд тооцно. Түлхүүр задруулсан этгээд болон холбогдох 
сургуулийн талаар боловсролын захиргааны байгууллагад нэн даруй мэдэгдэж, энэхүү 
удирдамжийн 8 дугаар бүлэгт заасан хариуцлагыг хэрэгжүүлнэ. 
5.8. Хоёрын давааны заавал оролцох туршилтын олимпиад 2027 оны 1 дүгээр сарын 13 
өдөр Exam.net системээр зохион байгуулагдана. Туршилтын цаг, нэвтрэх заавар 
олимпиадын өдөртэй ижил байна. Оролцогч үндсэн шалгалтад ашиглах зөөврийн 
компьютероор туршилтад орж, интернэт хөтөч, холболт, Exam.net-ийн ажиллагаа болон 
илгээх үйлдлийг өөрөө туршсан байна. 
5.9. Аймаг, дүүргийн боловсролын асуудал хариуцсан байгууллага шалгалтын төвийн 
байршил, хариуцсан аймаг, дүүргийн боловсролын газрын мэргэжилтэн, танхимын 
багтаамж, интернетийн нөөц холболт, дүрс бичлэгийн төхөөрөмжийн мэдээллийг 
шалгалтаас өмнө Олимпиадын хороонд баталгаажуулна.  
5.10. Үндсэн шалгалтад зөвхөн зөөврийн компьютер ашиглана. Таблет, iPad, гар утас 
болон суурин компьютер ашиглахыг хориглоно. Зөөврийн компьютер нь Exam.net-ийг 
тогтвортой ажиллуулах шинэчилсэн Google Chrome хөтөчтэй, цэнэглэгчтэй, гар болон 

дэлгэц хэвийн ажиллагаатай, тогтвортой интернэтэд холбогдох боломжтой байна. 
Туршилтын олимпиадад ажиллуулж үзээгүй, өөр төхөөрөмж ашигласан, эсхүл 
төхөөрөмжийн тохиргоо хангаагүйгээс үүссэн хувь оролцогчийн техникийн асуудлыг 
хороо хэлэлцэхгүй.  
5.11. Exam.net доторх зөвшөөрөгдсөн тооны машинаас бусад тооны машин, гар утас, 
таблет, ухаалаг цаг, Bluetooth чихэвч, AI функцтэй нүдний шил болон бусад холбооны 
төхөөрөмж ашиглахыг хориглоно. 
5.12. Аймаг, дүүргийн боловсролын асуудал хариуцсан байгууллага төвлөрсөн 
шалгалтын цэгийг тогтвортой интернэт, цахилгаан хангамж, хангалттай суудал, анги 
танхим, дүрс бичлэг хийх төхөөрөмж болон шаардлагатай хяналтын нөхцөлөөр хангана. 
Оролцогч нь удирдамжийн шаардлага хангасан, урьдчилан туршсан зөөврийн 
компьютер, цэнэглэгчийг авчрах үүрэгтэй. 
5.13. Оролцогч шалгалтын эхнээс дуустал өөрийн төхөөрөмжөө өөрөө удирдана. 
Нэвтрэх, даалгавар ажиллах, илгээх үйлдлийг өөр хүнээр хийлгэхийг хориглоно. 
5.14. Exam.net-д нэвтрэх үед оролцогч geography.mn системд бүртгүүлсэн и-мэйл 
хаягаа ашиглана. Бүртгэлтэй и-мэйлтэй зөрсөн и-мэйл ашигласан тохиолдолд 
шалгалтад нэвтрэх боломжгүй бөгөөд үүнээс үүдсэн асуудлыг зохион байгуулагч 
хариуцахгүй. 
5.15. Exam.net-ийн “Class” талбарт оролцогч аймаг/дүүрэг, сургуулийн нэр, ангиа бүрэн 
бичнэ.  
5.16. Exam.net-д оруулсан нэр, и-мэйл, мэдээлэл нь geography.mn дээрх бүртгэлтэй 
мэдээлэлтэй тохирч байх бөгөөд зөрүүтэй тохиолдолд тухайн оролцогчийн бүртгэл, 
дүнг баталгаажуулахгүй. 
5.17. Техникийн доголдол гарвал оролцогч шалгалтын ажлаа дур мэдэн орхихгүй, 
аймаг, дүүргийн боловсролын газрын мэргэжилтэнд нэн даруй мэдэгдэнэ. Тухайн 
мэргэжилтэн хугацаа, доголдлын шинж, авсан арга хэмжээг протоколд тэмдэглэж, 
шаардлагатай тохиолдолд Олимпиадын хороонд мэдээлнэ. 
5.18. Аймаг, дүүргийн боловсролын газрын мэргэжилтэн шалгалтын түлхүүрийн 
нууцлал, оролцогчдын ирц ба бодит хэн болохыг баталгаажуулах, шалгалтын танхимд 
зөвшөөрөгдөөгүй хүн нэвтрүүлэхгүй байх, зөрчил гарсан тохиолдолд нотлох баримтыг 
хадгалж нэн даруй Олимпиадын хороонд мэдээлэх үүрэгтэй. 
5.19. Аймаг, нийслэлийн дүүрэг тус бүрийн төвлөрсөн шалгалтын цэгт явагдсан 
шалгалтын бүх хэсгийг дүрс бичлэгээр баримтжуулна. Ийнхүү улсын хэмжээнд 
байгуулагдсан бүх төвлөрсөн шалгалтын цэгийн бичлэгийг заавал авч, Олимпиадын 
хороонд хүргүүлнэ. Дүрс бичлэгийг тухайн шалгалт эхлэхээс 10 минутын өмнө эхлүүлж, 
шалгалт дууссанаас хойш 5 минутын дараа хүртэл тасралтгүй хийнэ. 
5.20. Дүрс бичлэгт танхимын ерөнхий орчин, бүх оролцогчийн нүүр, гар, чих ил байх ба 
боловсролын газрын мэргэжилтэн, танхимын хаалга болон танхимд орж, гарч буй 
хөдөлгөөн харагдахуйц байна. Нэг камер бүх оролцогчийг шаардлагатай түвшинд 
хамарч чадахгүй бол нэгээс олон камер ашиглана. Дүрс бичлэгийн үндсэн зорилго нь 
оролцогчийн хэн болох, танхимын нөхцөл, гаднын тусламж, зөвшөөрөгдөөгүй 
төхөөрөмжийн хэрэглээ болон бусад шударга бус үйлдэл гарсан эсэхийг хянахад 
оршино. 
5.21. Шалгалт эхлэхийн өмнө аймаг, дүүргийн боловсролын газрын мэргэжилтэн дүрс 
бичлэгийн хүрээнд танхимыг бүхэлд нь харуулж, тухайн аймаг/дүүрэг, шалгалтын 
төвийн нэр, ангилал, оролцогчдын тоо, шалгалтын огноо, эхлэх цагийг аман хэлбэрээр 
баталгаажуулна. 
5.22. Дүрс бичлэг шалгалтын явцад тасарсан, камерын байрлал өөрчлөгдсөн, бичлэг 
зогссон тохиолдолд аймаг, дүүргийн боловсролын газрын мэргэжилтэн шалтгааныг нэн 
даруй протоколд тэмдэглэж, боломжтой бол бичлэгийг үргэлжлүүлнэ. 
5.23. Аймаг, дүүргийн боловсролын газрын мэргэжилтэн тухайн төвлөрсөн шалгалтын 
цэгийн дүрс бичлэгийг шалгалт дууссанаас хойш 2 цагийн дотор Google Drive-д 
байршуулж, холбоосыг tsendsuren8trzm@moes.edu.mn мэйл рүү илгээнэ.  

mailto:tsendsuren8trzm@moes.edu.

5.24. Дүрс бичлэгийн файлыг дараах нэгдсэн нэршлээр хадгална: 
аймагдүүрэг_ангилал_хэсэг. Жишээ: Arkhangai_Ahlah_songoh.mp4. 
5.25. Аймаг, дүүргийн боловсролын газрын мэргэжилтэн дүрс бичлэгийн эх файлыг 
олимпиадын эцсийн дүн баталгаажсанаас хойш 30 хоног хүртэл хадгалж, гомдол, 
маргаан, хяналтын ажиллагаа үргэлжилж байгаа тохиолдолд уг ажиллагаа дуусах 
хүртэл устгахгүй. 
5.26. Дүрс бичлэг хийгээгүй, зориудаар тасалдуулсан, халхалсан, засварласан, 
устгасан эсхүл шаардсан хугацаанд ирүүлээгүй тохиолдолд тухайн шалгалтын цэгийн 
дүнг түр түдгэлзүүлнэ. Зөрчил батлагдсан тохиолдолд холбогдох оролцогчдын дүнг 
хүчингүй болгож, тухайн ангиллын дараагийн өндөр оноотой оролцогчийг шалгаруулна. 
5.27. Дүрс бичлэгт шударга бус үйлдэл, оролцогчид гаднын тусламж үзүүлсэн, өөр 
оролцогчийн өмнөөс шалгалт өгсөн, зөвшөөрөгдөөгүй төхөөрөмж ашигласан, аймаг, 
дүүргийн боловсролын газрын мэргэжилтэн оролцогчид хариултад тусалсан зэрэг 
зөрчил баримтаар тогтоогдвол тухайн оролцогчийн шалгалтыг хүчингүйд тооцож, 
холбогдох этгээдийн асуудлыг эрх бүхий боловсролын захиргааны байгууллагад 
шилжүүлнэ. 
5.28. Аймаг, дүүргийн боловсролын газрын мэргэжилтэн дүрс бичлэгийн бодит байдал, 
бүрэн бүтэн байдал, хадгалалт, нууцлалыг хариуцна. Дүрс бичлэгийг устгах, тайрах, 
эвлүүлэх, зориудаар өөрчлөхийг ноцтой зөрчилд тооцно. 
5.29. Олимпиадын хороо шаардлагатай тохиолдолд шалгалтын хяналтад сум, 
дүүргийн цагдаа, тагнуулын байгууллагын холбогдох нэгж болон бусад эрх бүхий 
байгууллагатай хууль тогтоомжийн хүрээнд хамтран ажиллаж болно. 
5.30. Хоёрын давааны агуулгын блюпринтыг дараах байдлаар мөрдөнө.  

Агуулгын хүрээ Дунд анги Ахлах анги Багш 

Дэлхийн дотоод бүтэц, чулуун мандал    

Гадаргын үйл явц, байгалийн гамшиг    

Агаар мандал, уур амьсгал, уур амьсгалын 
өөрчлөлт 

   

Ус, хөрс, биогазарзүй, ландшафт    

Хүн ам, суурьшил, хотжилт    

Эдийн засаг, хөгжил, глобальчлал    

Газрын зураг, ГМС, орон зайн ба статистик 
өгөгдөл 

   

Монгол орны бүс нутаг, байгаль–нийгмийн 
асуудал 

   

Газарзүйн боловсрол, арга зүй — —  

5.31. Даалгаврын танин мэдэхүйн жин: баримт, ойлголтыг хэрэглэх 15 хүртэл хувь; 
газрын зураг, график, диаграмм, хүснэгт ба эх сурвалж тайлбарлах 30 орчим хувь; 
тооцоолол, өгөгдөл боловсруулах, орон зайн шинжилгээ 25 орчим хувь; шалтгаан–үр 
дагавар тайлбарлах, нотолгоонд тулгуурласан дүгнэлт 20 орчим хувь; шийдвэр гаргах, 
үнэлэх 10 орчим хувь байна. Задгай даалгаварт шинжилгээ, тайлбар, нотолгоо, 
дүгнэлтийн чадварыг түлхүү үнэлнэ. 

Зургаа. Гурвын даваа 
6.1. Гурвын даваанд хоёрын давааны баталгаажсан эрэмбээр багш, ахлах анги, дунд 
ангийн ангилал тус бүрээс шалгарсан 50 оролцогч оролцоно. Шалгарсан оролцогчдын 
нэрс, бусад зохион байгуулалтын мэдээллийг geography.mn-д зарлана. 
6.2. Гурвын даваа 2027 оны 3 дугаар сарын 20–23 өдрүүдэд Хөвсгөл аймгийн Мөрөн 
хотноо зохион байгуулагдана. 2027.03.20 18:00 цагт нээлт; 2027.03.21 09:00 цагт онолын 
шалгалт; 2027.03.22 09:00 цагт дадлага ажил, 13:00 цагт мультимедиа шалгалт; 
2027.03.23 09:00 оноо нягтлах хүсэлт, 16:00 цагт хаалтын ажиллагаа зохион байгуулна.  
6.3. Гурвын давааны нийт үнэлгээ 100 оноотой байна: онолын шалгалт 50 оноо, дадлага 
ажил 30 оноо, мультимедиа шалгалт 20 оноо.  
6.4. Гурвын давааны агуулга, даалгавар нь газарзүйн зураг унших ба зураглах, орон 
зайн өгөгдөл боловсруулах, график, диаграмм, статистик мэдээлэл тайлбарлах, 

тооцоолол хийх, хээрийн болон бодит нөхцөлийн мэдээлэлд дүн шинжилгээ хийх, 
газарзүйн шалтгаан–үр дагаврыг тайлбарлах, нотолгоонд үндэслэн шийдвэр гаргах 
чадварыг шалгана. 
6.5. Гурвын давааны үнэлгээний блюпринтыг дараах байдлаар мөрдөнө: 

Бүрэлдэхүүн Оноо Үндсэн чадвар ба агуулга 

Онолын 
шалгалт 

50 

Дэлхийн систем ба тектоник; уур амьсгал ба аюул; хүн ам, эдийн 
засаг, хөгжил; Монгол орны болон бүс нутгийн кейс; газрын зураг, 
график, статистик өгөгдлийн тайлбар. Багшийн ангилалд 
газарзүйн боловсрол, арга зүйн агуулгыг 10 хүртэл оноонд 
багтааж болно. 

Дадлага ажил 30 
Газрын зураг ба масштаб; координат, зүсэлт, зураглал; ГМС/орон 
зайн өгөгдөл; хээрийн ажиглалт эсхүл бодит өгөгдөл; тооцоолол, 
байршлын шийдвэр, тайлбар ба дүгнэлт. 

Мультимедиа 20 
Фото, хиймэл дагуулын зураг, газрын зураг, богино видео, 
график, хүснэгт зэрэг эх сурвалжаас газарзүйн объект, үйл явц, 
орон зайн хамаарлыг таних, тайлбарлах, дүгнэх. 

Нийт 100 
Мэдлэгийг дангаар сэргээн санахаас илүү хэрэглээ, анализ, 
нотолгоо, орон зайн сэтгэлгээг түлхүү үнэлнэ. 

Долоо. Шалгалтын материалын нууцлал ба мэдээллийн хамгаалалт 
7.1. Шалгалтын даалгавар, түлхүүр, үнэлгээний рубрик, нэвтрэх код, Exam.net түлхүүр 
болон холбогдох нууц мэдээллийг албан ёсоор нийтлэх хүртэл нууцад тооцно. 
7.2. Даалгаврын агуулга, сэдэв, түлхүүр, код, зураг, дэлгэцийн зураг, аудио/видео 
бичлэгийг зөвшөөрөлгүйгээр дамжуулах, хуулбарлах, нийтлэх, бусдад урьдчилан 
мэдээлэхийг хориглоно. 
7.3. Шалгалтын материал боловсруулах, хянах, түгээх, хадгалах, засах ажилд оролцсон 
хүн бүр нууцлалын үүрэг хүлээнэ. 
7.4. Материал задруулсан байж болзошгүй нөхцөл илэрвэл хороо тухайн хэсгийг нэн 
даруй тусгаарлаж, лог, файл, харилцааны мөр, гэрчийн тэмдэглэл зэрэг нотолгоог 
хадгалан, шаардлагатай бол аймаг, дүүргийг хасах шийдвэр гаргаж болно. 

Найм. Хориглох үйлдэл, зөрчил ба хариуцлага 
8.1. Олимпиадын зохион байгуулалт, хяналтад оролцож буй аймаг, дүүргийн 
боловсролын асуудал хариуцсан байгууллага, аймаг, дүүргийн боловсролын газрын 
мэргэжилтэн, сургуулийн удирдлага, сургалтын менежер, багш нь шударга, тэгш 
өрсөлдөөний нөхцөлийг хангах бөгөөд оролцогчид давуу байдал олгох, хариу заах, 
чиглүүлэх, өөр хүнийг оролцуулах, ангиллыг зориудаар буруу бүртгэх, шалгалтын 
түлхүүр, даалгавар, нууц мэдээллийг урьдчилан задруулах болон бусад шударга бус 
үйлдэл гаргахыг хориглоно. 
8.2. Дээрх зөрчил нь Exam.net-ийн бүртгэл, төвлөрсөн шалгалтын цэгийн дүрс бичлэг, 
хяналтын протокол, ирц, гэрчийн мэдүүлэг болон бусад нотлох баримтаар тогтоогдсон 
тохиолдолд Олимпиадын хороо тухайн оролцогчийн шалгалтын дүнг хүчингүй болгож, 
холбогдох аймаг, дүүргийн боловсролын газрын мэргэжилтэн, багш, сургалтын 
менежер, сургуулийн удирдлага болон бусад албан тушаалтны үйлдлийг мэргэжлийн 
ёс зүй, хөдөлмөрийн сахилгын зөрчилд хамаарах эсэхийг шийдвэрлүүлэхээр эрх бүхий 
байгууллагад албан ёсоор шилжүүлнэ. 
8.3. Холбогдох эрх бүхий байгууллага нь “Сургуулийн өмнөх болон ерөнхий 
боловсролын сургалтын байгууллагын багш, ажилтны мэргэжлийн ёс зүйн дүрэм”, 
Хөдөлмөрийн тухай хууль, байгууллагын хөдөлмөрийн дотоод журам болон 
хөдөлмөрийн гэрээнд заасны дагуу ёс зүйн болон сахилгын хариуцлага ногдуулах 
асуудлыг шийдвэрлэнэ. 
8.4. Олимпиадын шалгалтын шударга байдлыг санаатайгаар алдагдуулсан, өөр 
оролцогч оруулсан, ахлах ангийн суралцагчийг дунд ангилалд бүртгэсэн, шалгалтын 
материал, түлхүүр задруулсан, оролцогчид хариу зааж өгсөн болон түүнтэй адилтгах 
ноцтой зөрчил тухайн сургуулийн ажилтны оролцоотойгоор нотлогдсон тохиолдолд 

Олимпиадын хороо тухайн сургуулийн тухайн жилийн үр дүнг хүчингүй болгож, 
дараагийн гурван хичээлийн жилийн Газарзүйн улсын олимпиадад оролцох эрхийг 
түдгэлзүүлнэ.  
8.5. Олимпиадын шударга өрсөлдөөний зарчим нь зөвхөн сурагчдад бус, бэлтгэгч багш, 
сургалтын менежер, сургуулийн удирдлагад адил үйлчилнэ. Багш, ажилтан оролцогчид 
давуу байдал олгох аливаа оролдлого нь мэргэжлийн ёс зүйн зөрчилд хамаарах 
үндэслэл гэж үзэж, холбогдох эрх бүхий байгууллагад шилжүүлнэ. 

Ес. Гомдол, маргаан шийдвэрлэх 
9.1. Оролцогч шалгалтын зохион байгуулалт, хяналт, зөрчил тогтоосон шийдвэр, 
оролцох эрх, техникийн нөхцөлтэй холбоотой асуудлаар гомдол гаргаж болно. 
9.2. Шалгалтын зохион байгуулалт, хяналт, техникийн нөхцөлтэй холбоотой гомдлыг 
тухайн шалгалт дууссанаас хойш 8 цагийн дотор гаргана. 
9.3 Дүн, эрэмбэ, зөрчил тогтоосон болон хариуцлага ногдуулсан шийдвэртэй холбоотой 
гомдлыг тухайн шийдвэр geography.mn-д нийтлэгдсэнээс хойш 8 цагийн дотор гаргана. 
9.4. Гомдлыг тухайн асуудалд шууд оролцоогүй, ашиг сонирхлын зөрчилгүй 3-аас 
доошгүй хүний бүрэлдэхүүнтэй хянан шийдвэрлэх хэсэг хэлэлцэнэ. Эцсийн шийдвэрийг 
гомдол гаргагчид имэйлээр мэдэгдэнэ. 

Арав. Ашиг сонирхлын зөрчил 
10.1. Даалгавар боловсруулах, засах, хяналт хийх, оноо нягтлуулах, гомдол 
шийдвэрлэх хүн өөрийн хүүхэд, гэр бүлийн ойрын хамаарал бүхий хүн, шууд бэлтгэсэн 
сурагч, өөрийн сургуулийн оролцогчтой холбоотой бол тухайн шийдвэр, засалт, 
хяналтаас татгалзана. 
10.2. Ашиг сонирхлын зөрчил үүссэн тухай комиссын даргад урьдчилан мэдэгдэж, орлон 
ажиллах хүнийг томилно. 
10.3. Ашиг сонирхлын зөрчлийг санаатайгаар нуун дарагдуулсан нь тогтоогдвол тухайн 
этгээдийг тухайн олимпиадын холбогдох үнэлгээ, хяналт, шийдвэр гаргах үйл 
ажиллагаанаас чөлөөлж, цаашид оролцуулах эсэхийг Олимпиадын хороо зөрчлийн 
нөхцөл, нотлох баримтад үндэслэн шийдвэрлэнэ. 

Арван нэг. Шагнал, урамшуулал 
11.1. Хоёрын давааны дүн мэдээг тухайн аймаг, дүүргийн мэргэжилтэнд илгээх ба 
шагнал, урамшууллыг аймаг, дүүргийн боловсролын газар хариуцан зохион байгуулна.  
11.2. Гурвын давааны багшийн ангилалд тэргүүн байр 1, дэд байр 3, гутгаар байр 6; 
сурагчдын дунд анги болон ахлах ангийн ангилал тус бүрт тэргүүн байр 3, дэд байр 6, 
гутгаар байр 9-ийг тус тус шалгаруулж медаль, өргөмжлөл олгоно. 
11.3. Дээд боловсролын байгууллагад элсэхтэй холбоотой хөнгөлөлт, эрх олгох 
асуудлыг тухайн жилийн хүчин төгөлдөр элсэлтийн журам, холбогдох их сургуулийн 
шийдвэрт нийцүүлэн хэрэгжүүлнэ. 

Арван хоёр. Хүчин төгөлдөр байдал 
12.1. Байгалийн гамшиг, цахилгаан/интернэт тасалдал, цахим системийн өргөн 
хүрээний доголдол, аюулгүй байдлын эрсдэл болон зохион байгуулагчаас үл хамаарах 
бусад нөхцөл үүсвэл хорооны шийдвэрээр шалгалтыг түр зогсоох, хугацааг сунгах, өөр 
өдөр үргэлжлүүлэх, өөр платформ/танхимд шилжүүлэх шийдвэр гаргаж болно. 
12.2. Энэхүү удирдамж нь Монголын Газарзүйн Олимпиадын Хорооны даргаар 
батлагдсан өдрөөс хүчин төгөлдөр мөрдөгдөж, тухайн хичээлийн жилийн улсын 
олимпиадын эцсийн дүн баталгаажих хүртэл үйлчилнэ. 
12.3. Удирдамжийн тайлбар, хэрэгжилттэй холбоотой асуудлыг Монголын Газарзүйн 
Олимпиадын Хороо шийдвэрлэнэ. 

 
МОНГОЛЫН ГАЗАРЗҮЙН ОЛИМПИАДЫН ХОРОО 

EXAM.NET-Д НЭВТРЭХ ЗААВАР 

 
Student exam key  хэсэгт аймаг, дүүргийн боловсролын газрын мэргэжилтний өгсөн 
кодыг оруулаад -> дарахад дараах цонх гарна.   
 

 
 
 
 
 
 
 
 
 
 
 
 
 
 
 
 
 
 
 
 
 
 
 
 
 

1. Шалгалтад зөвхөн урьдчилан бүртгүүлсэн зөөврийн компьютер ашиглана. 
Таблет, iPad, гар утас, суурин компьютер ашиглахгүй. 

2. Компьютероо асааж, тогтвортой интернэтэд холбоно. 
3. Google Chrome хөтөч нээнэ. Хөтөчийг шинэчилсэн байх шаардлагатай. 
4. Exam.net хаяг руу орно. 
5. Шалгалт эхлэх үед аймаг, дүүргийн боловсролын газрын мэргэжилтнээс өгсөн 

Exam.net түлхүүр үгийг оруулна. 
6. Нэвтрэх хэсэгт өөрийн бүртгэлтэй и-мэйл хаягаа оруулна. Exam.net-д оруулах и-

мэйл хаяг geography.mn дээр бүртгүүлсэн и-мэйл хаягтай яг ижил байх ёстой. 
Үсэг, цэг, тоо зөрсөн тохиолдолд систем таныг зөв оролцогч гэж танихгүй бөгөөд 
шалгалтад нэвтрэх боломжгүй. 

7. Имэйлээс бусад хэсгийг кирилээр бичнэ. 
8. “Class” хэсэгт аймаг/дүүрэг, сургууль, ангиа тодорхой бичнэ. Аймаг/дүүрэг – 

Сургууль – Анги. Жишээ: Архангай, Эрдэнэбулган 3-р сургууль,  9А; Баянзүрх, 
84-р сургууль, 12Б; Хөвсгөл, Мөрөн 1-р сургууль, багш гэх мэт. “9А”, “12Б” гэх 
мэт зөвхөн ангиа дангаар нь бичсэн сурагчийг эрэмбэд оруулахгүй.  

 

Өөрийн нэрээ кириллээр бичнэ.   

Овгоо кириллээр бичнэ.   

Кириллээр Сүхбаатар аймаг,  
Баруун-Урт 3-р сургууль, 9А гэх мэт бичнэ.  

Geography.mn дээр аккаунт үүсгэсэн мэйлээ бичнэ.  

Бэлдсэн багшийнхаа нэрийг бичнэ  

Утасны дугаараа бичнэ  


